
 

 

’n Gebed vir al die nood van die gelowiges, 
om gebruik te word op die rusdag na die 

eerste preek 
Almagtige, barmhartige God, ons erken openlik en bely voor U dat ons waarlik nie waardig is om 
ons oë na die hemel te rig en ons gebed voor U te bring nie, indien U ons verdienste en 
waardigheid sou oordeel. Ons gewete kla ons egter aan en ons sondes getuig teen ons. Ons weet 
ook dat U ’n regverdige Regter is wat die sondes straf van hulle wat u gebooie oortree. O Here, 
ons wys egter alle ander hulp af en neem ons toevlug alleen tot u barmhartigheid. Ons doen dit 
omdat U ons beveel het om U in al ons nood aan te roep en omdat U in u onbeskryflike 
barmhartigheid beloof het om ons gebede te verhoor. Ons doen dit nie omdat ons dit verdien nie 
(want ons kan nie) maar op grond van die verdienste van ons Here Jesus Christus, wat U as ’n 
Middelaar en Voorspraak1 geopenbaar het. 

Aan die een kant, o Here, bely ons dat U soveel weldade2 aan ons bewys het dat dit vir ons 
onmoontlik is om dit ten volle te begryp, en nog minder om dit in woorde uit te druk. Ons bely ook 
veral dat U ons gelei het tot die lig van u waarheid en tot die kennis van u heilige Evangelie. Aan 
die ander kant het ons deur ons ondankbaarheid u weldade vergeet. Ons het van U weggedwaal 
en ons eie begeertes gevolg terwyl ons U nie geëer het soos ons moes nie. Ons het dus verskriklik 
gesondig, en as U ons voor u regterstoel wou daag, sou ons niks anders as die ewige dood en die 
verdoemenis [[alternatief: verderf]] kan verwag nie. O Here, kyk tog liewers na u Gesalfde, en nie 
na ons sondes nie, sodat u toorn deur sy voorbidding3 tot rus gebring word. Bekragtig die genade 
van u Gees in ons sodat dit elke dag al hoe meer ons ou natuur met al sy slegte begeertes 
doodmaak en ons nuut maak tot ’n beter lewe. 

Dit behaag U ook dat ons vir alle mense moet bid. Daarom bid ons U: wil U die onderrig van u 
heilige Evangelie seën, sodat dit oral verkondig en aangeneem word en die hele wêreld vol word 
met die kennis van U waardeur ons gered word. Daardeur moet die wat die Evangelie nie ken nie, 
bekeer word, die swakkes versterk word en almal nie alleen met woorde nie maar ook met die 
daad u heilige Naam grootmaak en heilig. Wil U vir hierdie doel getroue dienaars vir u oes 
uitstuur4 en hulle so toerus, dat hulle hulle diens getrou uitvoer. Wil U daarenteen alle valse 
leraars, verskeurende wolwe5 en huurlinge6 uitroei. Hulle soek hulle eie eer en voordeel, en nie 
die eer van u heilige Naam alleen of ook die welsyn en saligheid van mense nie. 

Wil U ook u Christelike gemeentes, wat U oral geroep het, deur u genade bewaar en regeer in die 
eenheid van die ware geloof en toewyding aan U. Wil U dit doen, sodat u ryk elke dag mag groei 
en die ryk van Satan tot skande word totdat die volkomenheid van u ryk kom7  wanneer U alles in 
almal sal wees8. 

Ons bid tot U ook vir al die regerings van die wêreld: staatshoofde en maghebbers9. In die 
besonder bid ons egter vir hulle wat U oor ons gestel het. Wil U gee dat hulle regering daarop gerig 
is, dat die Koning van alle Konings oor hulle en hulle onderdane mag regeer, sodat ons onder hulle 
’n rustige en stil lewe kan lei in volkome toewyding aan U en alle eerbaarheid10. Wil U ook gee dat 
deur hulle as u dienaars die ryk van die duiwel, wat ’n ryk van alle afstootlikhede en 
ongeregtighede is, hoe langer hoe meer verwoes en vernietig word. 

 
1 [1 Joh./John 2:1] 
2 Vgl latere vertaling van Belydenisskrifte/cf. later translation of the confessions 
3 [1 Joh./John 2f:1] 
4 [Matt. 9:37,37] 
5 [Hand./Acts 20:28-30] 
6 [Joh./John 10:12] 
7 [HK/HC, So./Sun. 48, 123] 
8 [1 Kor./Cor. 15:28] 
9 [1 Tim. 2:2] 
10 [1 Tim. 2:2] 

Verder bid ons tot U vir al ons medegelowiges wat onder u vyande soos die Islam vervolging ly. 
Wil U hulle met u Heilige Gees vertroos en genadig daaruit verlos. Laat nie toe dat die gedagtenis 
van u Naam op aarde uitgeroei word nie, sodat die vyande van u waarheid nie spog oor die oneer 
en lastering van u Naam nie11. Indien dit egter u Goddelike wil is dat die Christene in 
gevangenskap met hulle dood vir die waarheid getuienis moet gee en u Naam moet prys, wil U 
hulle in hulle lyding troos, sodat hulle dit uit u vaderhand mag aanvaar. Wil U ook gee dat hulle 
daarin U wil navolg en in lewe of in sterwe standvastig bly, tot u eer, tot opbou van u gemeente en 
tot hulle eie saligheid. 

Ons bid ook vir hulle almal wat deur U met armoede, tronkstraf, liggaamlike siekte of geestelike 
aanslae getugtig word. Troos hulle almal, o Here, volgens die eis van hulle nood wat U ken. Gee 
dat hulle tugtiging hulle dien tot erkenning van hul sondes en verbetering van hul lewe. 

Wil U hulle ook standvastige geduld gee, versag hulle lyding en verlos hulle uiteindelik, sodat hulle 
hulle oor u goedheid verbly en u Naam vir ewig prys. Troos ook alle weduwees en wese, omdat U 
hulle Vader is. Wil U wees met alle verwagtende vroue en hulle wat geboorte skenk. Wil U aan 
almal wat geestelik gestremd is genade gee, tot grootmaak van u Naam en voordeel van hulle 
naaste. 

Ten slotte, o Here, wil U ons en ons dierbares, sowel as alles wat ons onderneem, in u beskerming 
en bewaring neem. Bewaar die wat op reis is, onder watter omstandighede ook al, of dit nou is ter 
bevordering van u kerk of die welvaart van die land, of ook vir hulle eie eerlike sake. Seën ook die 
opbrengs van die aarde, gee daarvoor gunstige weer en vrugbare groei. Wil U ook gee dat ons in 
ons beroep volgens u wil mag lewe en die gawes wat ons deur u seën ontvang, so sal gebruik dat 
dit ons nie belemmer nie, maar dat dit veel eerder vir ons bevorderlik mag wees tot die ewige lewe. 
Versterk ons ook in alle geestelike aanslae, sodat ons, deur te stry in die geloof, die oorwinning 
behaal en na hierdie lewe met Christus die ewige lewe besit12. 

Vir al hierdie dinge bid ons van U, net soos ons getroue Here en Saligmaker Jesus Christus self 
ons geleer het: 

Ons Vader wat in die hemele is,  

laat u Naam geheilig word,  

laat u koninkryk kom,  

laat u wil geskied, soos in die hemel net so ook op die aarde.   

Gee ons vandag ons daaglikse brood,  

en vergeef ons ons skulde, soos ons ook ons skuldenaars vergewe;  en  

lei ons nie in versoeking nie, maar verlos ons van die Bose.   

Want aan U behoort die koninkryk en die krag en die heerlikheid tot in ewigheid.   

Amen. 

Wil U ons versterk in die ware Christelike geloof sodat ons daarin elke dag meer en meer kan 
groei. Daarvan bely ons met mond en die hart13  soos volg: 

Ek glo in God die Vader, die Almagtige, die Skepper van die hemel en die aarde. 

En in Jesus Christus, sy eniggebore Seun, ons Here; 

wat ontvang is van die Heilige Gees, gebore uit die maagd Maria; 

wat gely het onder Pontius Pilatus, gekruisig is, gesterf het, begrawe is, neergedaal het na die hel; 

wat op die derde dag opgestaan het van die dooies; 

opgevaar het na die hemel en sit aan die regterhand van God die almagtige Vader; 

vanwaar Hy sal kom om die lewendes en die dooies te oordeel. 

 
11 [Ps. 8:3] 
12 [2 Tim. 4:7] 
13 [Rom. 10] 

Ek glo in die Heilige Gees. 

Ek glo aan een heilige, algemene, Christelike kerk,  

die gemeenskap van die heiliges; 

die vergewing van sondes; 

die weeropstanding van die vlees;  

en `n ewige lewe 

 

 


